
HUDUDLARNING INVESTITSIYAVIY JOZIBADORLIGINI OSHIRISH OMILLARI 

VA TAKOMILLASHTIRISH YOʻNALISHLARI 

 

Raxmatullaev Bobir Chorshamiyevich 

PhD, dotsent.  

Termiz iqtisodiyot va servis universiteti 

e-mail: bobir_rahmatullayev@tues.uz 

ORCID ID: 0009-0002-9182-1893 

Annotasiya. Mazkur maqolada mamlakat hududlarining investitsiyaviy jozibadorligini 

oshirishga ta’sir etuvchi asosiy omillar va ularni takomillashtirishning ustuvor yoʻnalishlari 

tadqiq etilgan. Tadqiqotda hududlarning investitsiyaviy jozibadorligini baholashda ikki asosiy 

yoʻnalish – investitsiya salohiyati hamda boshqaruv samaradorligining integrasiyalashgan 

tizimi ilmiy jihatdan asoslab berilgan. Shuningdek, maqolada maxsus iqtisodiy va sanoat 

zonalaridagi yer uchastkalarini onlayn-auksionga kamida 10 yil muddatli ijaraga, investitsiya 

majburiyatlari bajarilgandan soʻng xususiylashtirish yoki ijara muddatini uzaytirish huquqi 

bilan chiqarish orqali ularning faoliyat samaradorligini oshirish zarurati asoslab berilgan. 

Maqola yakunida mintaqalarga kapitalni keng jalb etish va investitsiyaviy muhitni yaxshilash 

boʻyicha amaliy taklif va tavsiyalar ishlab chiqilgan.. 

Kalit soʻzlar: investitsiyaviy jozibadorlik, investitsiya salohiyati, boshqaruv samaradorligi, 

maxsus iqtisodiy zonalar, sanoat zonalari, yer uchastkalari, onlayn-auksion, ijara, 

xususiylashtirish. 

Аннотация. В данной статье исследованы ключевые факторы, влияющие на 

повышение инвестиционной привлекательности регионов страны, и приоритетные 

направления их совершенствования. В исследовании научно обоснована интегрированная 

система оценки инвестиционной привлекательности территорий, включающая два 

основных направления – инвестиционный потенциал и эффективность управления. Кроме 

того, в статье обоснована необходимость повышения эффективности деятельности 

специальных экономических и промышленных зон путем выставления земельных участков 

на онлайн-аукционы в аренду сроком не менее чем на 10 лет с правом последующей 

приватизации или продления срока аренды после выполнения инвестиционных 

обязательств. По итогам статьи разработаны практические предложения и 

рекомендации по активному привлечению капитала в регионы и улучшению 

инвестиционного климата. 

Abstract. This article examines the key factors influencing the enhancement of the 

investment attractiveness of regions and identifies priority directions for their improvement. The 

study scientifically substantiates an integrated system for assessing regional investment 

attractiveness based on two main dimensions — investment potential and management 

efficiency. Furthermore, the article substantiates the necessity of enhancing the efficiency of 

special economic and industrial zones by offering land plots via online auctions for a lease 

period of at least 10 years, with the option for privatization or lease extension upon the 

fulfillment of investment obligations. Based on the research, practical suggestions and 

recommendations are developed to attract capital to the regions and improve the overall 

investment climate. 

Kirish  

Hududlarning investitsiyaviy jozibadorligini oshirish iqtisodiy oʻsishni ta’minlash, ishlab 

chiqarishni modernizasiya qilish va yangi ish oʻrinlarini yaratishning muhim shartlaridan biridir. 

Birlashgan Millatlar Tashkiloti (BMT)ning  Savdo va taraqqiyot konferensiyasi (UNCTAD)ning 

hisobot ma’lumotlariga ko‘ra, “2025-yilda dunyo bo‘ylab rivojlanayotgan mamlakatlarga to‘g‘ridan-

to‘g‘ri xorijiy investitsiyalar oqimi 2 foizga qisqarib, 877 mlrd. AQSH dollarini tashkil qildi. Xalqaro 

loyihalarni moliyalashtirish qiymati 16 foizga va bitimlar soni 12 foizga kamaydi – bu ketma-ket 

to‘rtinchi yil pasayish bo‘lib, 2019-yilgi darajaga yetdi. Xalqaro infratuzilma loyihalari 10 foizga 

kamaydi” [1]. Hududlarning tabiiy-iqtisodiy salohiyati, infratuzilmasi, inson kapitali va 

institusional muhitidagi tafovutlar investitsiyalarni jalb etishga tabaqalashtirilgan yondashuvni 

taqozo etadi. Shu bois investitsiyaviy jozibadorlikka ta’sir etuvchi omillarni tizimli baholash, 

mavjud toʻsiqlarni aniqlash hamda hududlarning raqobat ustunliklariga mos ragʻbatlantirish 

mexanizmlarini takomillashtirish ilmiy-amaliy ahamiyat kasb etadi. Mazkur mavzuning 

dolzarbligi investitsiya resurslaridan samarali foydalanish, hududlararo iqtisodiy tafovutlarni 

qisqartirish va barqaror hududiy rivojlanishni ta’minlashga qaratilgan takliflarni ilmiy asoslash 

zarurati bilan belgilanadi. 

 

Adabiyotlar sharhi 

Hududlarning investitsiyaviy jozibadorligini oshirish va uning amaliy jihatlariga doir 

mamlakatimiz va xorijiy iqtisodchi-olimlar tomonidan tadqiqotlar amalga oshirilib kelinmoqda.  

A.Veberning “joylashuv” nazariyasiga koʻra, “hududning “jozibasi” transport xarajatlari, 

mehnat resurslari arzonligi va sanoatning bir joyda toʻplanishi orqali shakllanadi” [2]. 

M.Porterning raqobatbardoshlik modeliga asosan, “jozibadorlik – bu hududning omillik 

sharoitlari, talab hajmi, yordamchi tarmoqlar mavjudligi va firmalar strategiyasining oqilona 

uygʻunlashuvidir” [3]. Institusional iqtisodiyot asoschisi D.Nort tadqiqotlari natijalariga koʻra, 

““chegaralangan hudud”dagi jozibadorlikning asosiy drayveri – bu mulk huquqining 

himoyalanganligi, transaksion xarajatlarning pastligi va byurokratik toʻsiqlarning yoʻqligidir” 

[4]. Yuqorida keltirilgan uchta nazariya hududiy jozibadorlik va investitsiya muhitini 

shakllantirish boʻyicha Gʻarb iqtisodiy fikrining uch xil evolyusion bosqichini va yondashuvini 

aks ettiradi.  

Iqtisodchi-olimlardan U.Sharp, G.Aleksander, Dj.Beyli, R.Xigginz, E.Bodi, A.Markus, 

A.Keynning ilmiy ishlarida hududlarning investitsiyaviy jozibadorligi turlicha talqin qilingan. 

Buni quyidagilar toʻla tasdiqlaydi: “hududlarning investitsion jozibadorligi – bu hududga 

kiritilayotgan investitsiyalar samaradorligining ta’minlanishidir” [5]; “hududlarning investitsion 

jozibadorligi – bu hududdagi investitsiyalash obyektining rentabelligini aks ettiradi” [6]; 

“hududlarning investitsion jozibadorligi – hududdagi investitsiya obyektining salohiyatli 

investorlar uchun qay darajada jozibadorlikka ega ekanligini koʻrsatadi va investitsion 

jozibadorlik investitsiyalarndan kutilayotgan foyda bilan bevosita bogʻliqdir” [7]. U.Sharp, 

G.Aleksander va Dj.Beyli yondashuvida samaradorlik prinsipi yetakchi boʻlib, asosiy gʻoyasi 

hududning jozibadorligi kiritilgan investitsiyalarning umumiy samaradorligi (kapital 

daromadliligi, xavf darajasiga nisbatan olingan daromad) bilan belgilanadi. Bu yondashuv Nobel 

mukofoti laureati U.Sharpning zamonaviy portfel nazariyasi va modeliga tayanadi. Jozibadorlik 

shunchaki abstrakt tushuncha emas, balki “daromad/xavf” koeffisienti orqali oʻlchanadigan 

koʻrsatkichdir. Hudud qanchalik past xavf ostida yuqori daromad ta’minlay olsa, uning 

jozibadorligi shunchalik yuqori boʻladi. 

 

Tadqiqot metodologiyasi 

Tadqiqot metodologiyasi tizimli yondashuv, qiyosiy tahlil va iqtisodiy-statistik usullarga 

asoslanadi. Rasmiy statistika ma’lumotlari asosida hududlarning investitsiya hajmi, infratuzilma 

ta’minoti, iqtisodiy salohiyati va inson kapitali koʻrsatkichlarini tahlil qilish nazarda tutiladi. 

Tahlil natijalari asosida hududlarning xususiyatlariga mos ravishda investitsiyaviy jozibadorlikni 

oshirish boʻyicha ilmiy asoslangan taklif va tavsiyalar ishlab chiqiladi. 

 

Tahlil va natijalar 

Hududlarning investitsiyaviy jozibadorligini oshirish resurslar, infratuzilma, inson 

kapitali va boshqaruv sifatini oʻzaro muvofiqlashtirishga bogʻliq. Investor hududni tanlashda 

kutilayotgan daromad, ishlab chiqarish xarajatlari, bozorlarga chiqish imkoniyati, loyihani 

amalga oshirish muddati va risklarni birgalikda baholaydi. Shu sababli mazkur paragrafni koʻp 

omilli iqtisodiy jarayon sifatida tadqiq qilamiz.  

Hududning investitsiyaviy jozibadorligini muayyan tarmoq va investor uchun kapitalni 

samarali joylashtirish, loyihani amalga oshirish hamda faoliyatni barqaror davom ettirish 

imkonini beradigan iqtisodiy, institusional, infratuzilmaviy, ijtimoiy va ekologik sharoitlar 

majmuasi sifatida ta’riflash mumkin. Bunda uch tushunchani ajratish muhim: investitsiyaviy 

salohiyat hududning resurslari va imkoniyatlarini; investitsiya muhiti ushbu imkoniyatlardan 

foydalanish shartlarini; investitsiyaviy faollik esa amalda kiritilgan mablagʻlar va amalga 

oshirilgan loyihalarni ifodalaydi. Masalan, katta resurs zaxirasi yuqori salohiyatni anglatishi 

mumkin, ammo infratuzilma cheklovlari uning investitsiyaga aylanishini qiyinlashtiradi. 

Hududlarning investitsiyaviy jozibadorligini oshirishga ta’sir etuvchi omillarni bir nechta 

yondashuv orqali ochib berish mumkin. 

John H.Dunningning investitsiyalar joylashuviga oid yondashuvi [8] transmilliy 

korxonalar faoliyatini hududga xos ustunliklar bilan bogʻlab oʻrganadi. Uning tadqiqotida 

xalqaro ishlab chiqarish sharoitlari oʻzgarishi investitsiyalarning joylashuv qarorlariga qanday 

ta’sir qilishi koʻrib chiqilgan. Ushbu yondashuvdan kelib chiqadigan amaliy xulosa – hudud oʻz 

resurslarini muayyan investorning ishlab chiqarish va bozor strategiyasiga muvofiqlashtirishi 

zarurligidir.  

Douglass C.Northning institusional nazariyasi [9] iqtisodiy natijalarni qoidalar, mulk 

huquqlari va ularning amalda bajarilishi bilan bogʻlaydi. Investor uchun axborot izlash, kelishuv 

tuzish, shartnoma ijrosini nazorat qilish va huquqlarini himoya qilish xarajatlari ahamiyatlidir. 

Qoidalarning tushunarliligi va ijro mexanizmlarining ishonchliligi mazkur xarajatlar hamda 

noaniqlikni kamaytirishga xizmat qiladi.  

Krugmanning yangi iqtisodiy geografiya modeli [10] ishlab chiqarishning hududiy 

jamlanishini bozor hajmi, transport xarajatlari va koʻlam samarasi bilan tushuntiradi. Korxonalar 

katta talab mavjud hududlarga intiladi; ishlab chiqarishning jamlanishi esa oʻsha hududda talab 

va iqtisodiy faollikni yanada kuchaytirishi mumkin. Bu mexanizm hududlar oʻrtasidagi 

investitsiya tafovutlarining saqlanib qolishini tushunishga yordam beradi.  

Ushbu nazariy yondashuvlarni umumlashtirib, hududlarning investitsiyaviy 

jozibadorligiga ta’sir etuvchi omillarni quyidagicha tasniflash va tavsiflash mumkin (1-jadval). 

1-jadval  

Hududlarning investitsiyaviy jozibadorligini oshirishga 

ta’sir etuvchi omillar tasnifi va tavsifi [14] 
Omillar 

guruhi 

Investitsiyaviy jozibadorlikka ta’sir 

mexanizmi 

Baholash uchun  

koʻrsatkichlar 

Institusional va 

huquqiy 

sharoitlar 

Mulk va shartnoma huquqlarining 

himoyasi noaniqlikni kamaytiradi, uzoq 

muddatli qarorlarni qoʻllab-quvvatlaydi 

Nizolarni hal etish muddati, qarorlar 

shaffofligi, ma'muriy tartiblarning 

barqarorligi 

Ishlab chiqarish 

infratuzilmasi 

Elektr, gaz, suv va transport ta'minoti 

ishlab chiqarishning uzluksizligi va 

xarajatlarini belgilaydi 

Uzilishlar davomiyligi, tarmoqqa 

ulanish muddati va qiymati, mavjud 

quvvat 

Inson kapitali Malaka va bilim mehnat unumdorligi, 

mahsulot sifati va texnologiyalarni 

oʻzlashtirishga ta'sir qiladi 

Malakali kadrlar mavjudligi, boʻsh 

ish oʻrnini toʻldirish muddati, kasbiy 

tayyorgarlik 

Bozor hajmi va 

bozorlarga 

chiqish 

Toʻlovga qobil talab va tashqi bozorlarga 

kirish imkoniyati kutilayotgan tushumni 

shakllantiradi 

Aholi daromadlari, bozor sigʻimi, 

asosiy bozorlarga yetkazish vaqti va 

xarajati 

Mahalliy 

kooperasiya va 

klasterlar 

Ta'minotchilar va xizmat koʻrsatuvchilar 

yaqinligi xarajatlarni kamaytirib, bilim 

almashinuvini kuchaytiradi 

Mahalliy xaridlar ulushi, yetkazib 

beruvchilar soni, korxonalararo 

hamkorlik 

Moliyaviy 

resurslar 

Kredit va kapitalga kirish imkoniyati 

loyihaning boshlanishi va kengayishini 

ta’minlaydi 

Moliyalashtirish qiymati, muddati, 

garov talablari, rad etilgan kredit 

arizalari 

Yer va tayyor 

maydonlar 

Huquqiy jihatdan aniq, infratuzilma bilan 

ta’minlangan maydon loyihani ishga 

tushirish vaqtini qisqartiradi 

Tayyor maydonlar mavjudligi, yer 

huquqlarining aniqligi, ijara va 

tayyorlash xarajatlari 

Soliq va boshqa 

ragʻbatlar 

Loyihaning sof daromadi va kapital 

xarajatlariga ta’sir qiladi 

Samarali soliq yuki, imtiyozdan 

foydalanish shartlari, qoʻshimcha 

investitsiya natijasi 

Innovatsion va 

raqamli muhit 

Yangi texnologiya, raqamli xizmatlar va 

tadqiqot infratuzilmasi samaradorlikni 

oshiradi 

Internet sifati, ilmiy muassasalar 

bilan hamkorlik, innovatsiya joriy 

etgan korxonalar 

Ijtimoiy va 

yashash 

sharoitlari 

Mutaxassislarni jalb qilish va hududda 

saqlab qolishga ta'sir qiladi 

Turarjoyning maqbulligi, ta’lim, 

tibbiyot, transport va xavfsizlik 

Ekologik va 

iqlim sharoitlari 

Resurs ta’minoti, ishlab chiqarish 

uzluksizligi va moslashuv xarajatlarini 

belgilaydi 

Suv tanqisligi, ekologik yuklama, 

iqlim xavflari, energiya 

samaradorligi 

Axborot va 

investorlarga 

xizmat 

koʻrsatish 

Ma’lumot izlash xarajatlarini kamaytiradi, 

loyihani tayyorlash va mavjud 

muammolarni hal qilishni tezlashtiradi 

Ma’lumotlarning toʻliqligi, 

murojaatlarga javob muddati, hal 

etilgan masalalar 

Omillar ta’sirini ularning iqtisodiy mexanizmi orqali baholash zarur. Masalan, elektr 

ta’minotidagi uzilish korxonaga bir nechta kanal orqali ta’sir qiladi: ishlab chiqarish toʻxtaydi, 

mahsulot yoʻqotilishi mumkin, zaxira generatoriga xarajat paydo boʻladi va shartnoma 

muddatlariga rioya qilish qiyinlashadi. Shuning uchun elektr tarmogʻi mavjudligi bilan birga 

uning ishonchliligi va boʻsh quvvati ham oʻlchanishi kerak. Inson kapitalida ham shunga 

oʻxshash mantiq amal qiladi. Investor mehnat xarajatini ish haqi va unumdorlik nisbati orqali 

baholaydi. Malakali xodimning ish haqi yuqoriroq boʻlishi mumkin, ammo yuqori unumdorlik, 

kamroq nuqson va texnologiyani tezroq oʻzlashtirish mahsulot birligiga toʻgʻri keladigan 

xarajatni pasaytiradi. Institusional sharoitlar esa loyihaning vaqt va risk parametrlariga ta’sir 

qiladi. Ruxsat olish muddatining noaniqligi, turli idoralar talablarining muvofiqlashmaganligi 

yoki qarorlarning kutilmagan oʻzgarishi kapitalning bekor turish davrini uzaytirishi mumkin. 

Shuning uchun hududiy siyosatda va investitsiyaviy jozibadorlikni oshirishda birinchi 

vazifa investitsiyani eng koʻp cheklayotgan muammoni aniqlash va uning amaliy yechimlarini 

ishlab chiqishdir. Jumladan: 

– ayrim hududda erkin iqtisodiy zona yoki sanoat zonalarini tashkil etish, sanoat zonasi 

ishtirokchilarining bizneslarini tashkil etishlarida ularni davlat tomonidan moliyaviy 

ragʻbatlantirish (soliqlardan, boj toʻlovlaridan ozod qilish, yer uchastkalarini uzoq muddatga 

ijaraga berish, sanoat zonasidagi investitsion loyihalarni, shu jumladan yakuniga yetmagan 

loyihalarni moliyaviy qoʻllab-quvvatlash va h.k.) zarur; 

– hududlarning investitsiyaviy jozibadorligi reytingini baholash orqali qulay biznes 

sharoitlarini yaratishga undashga imkon beradigan ta’sirchan vositani shakllantirish kerak; 

– hududlarda tadbirkorlik faoliyatini keng koʻlamda rivojlantirish, ularni 

moliyalashtirishda kredit foizi stavkalarining bir qismini qoplash yoki kredit olishlarida kafillik 

taqdim etish, ularning loyihalarini imtiyozli kreditlash zarur; 

– mamlakatimizga turistlar oqimini koʻpaytirish va buning uchun qulay moliyaviy shart-

sharoitlar yaratish maqsadga muvofiqdir. 

Fikrimizcha, quyidagi ilmiy-amaliy taklif va tavsiyalar hududlarning investitsiyaviy 

jozibadorligini yanada oshirishda muhim rol oʻynaydi. 

1. Maxsus iqtisodiy va sanoat zonalaridagi yer uchastkalarini onlayn auksionga kamida 10 

yil ijara muddati bilan, investitsiya majburiyatlari bajarilgandan soʻng xususiylashtirish yoki 

ijara muddatini uzaytirish sharti bilan chiqarish asosida maxsus iqtisodiy va sanoat zonalari 

faoliyatining samaradorligini oshirish zarur. 

Hozirgi kunda investorlar uchun eng katta xavf-xatarlardan (risk) biri - bu sarmoya 

kiritiladigan resurs (yer uchastkasi) boʻyicha huquqiy noaniqlikdir. Yerning uzoq muddatli va 

mustahkam huquqiy maqomi mavjud boʻlmasa, investorlar yuqori kapital va texnologik sigʻimga 

ega boʻlgan uzoq muddatli loyihalardan koʻra, tez qoplanuvchi va past qiymatli loyihalarni afzal 

koʻrishadi. Yer uchastkalarini onlayn-auksion orqali kamida 10 yil muddatga ijaraga berish va 

investitsiya majburiyatlari bajarilgach, xususiylashtirish yoki ijara muddatini uzaytirish huquqini 

kafolatlash investor va davlat oʻrtasidagi manfaatlar muvozanatini ta’minlaydi. 

Iqtisodiyotda R.Kouz va G.Demsesning mulk huquqlari nazariyasiga koʻra, “mulkka 

boʻlgan huquqlar qanchalik aniq va xavfsiz belgilangan boʻlsa, resurslardan foydalanish 

samaradorligi shunchalik yuqori boʻladi” [12]. Yer uchastkasini keyinchalik xususiylashtirish 

(yoki ijarani uzaytirish) imkoniyati investorga yerni “oʻziniki” deb bilish hissini beradi. Bu yer 

ustiga quriladigan infratuzilma va kapital obyektlarning sifati oshishiga hamda yer resurslaridan 

oqilona va ehtiyotkorona foydalanishga olib keladi. 

Yer uchastkalarining ijara huquqini elektron auksion orqali uzoq muddatga berish hamda 

investitsiya majburiyatlari bajarilganidan keyin xususiylashtirish yoki ijarani uzaytirish 

imkoniyatini belgilashning ilmiy asosi mulkiy huquqlar barqarorligi, investitsiya ragʻbatlari va 

resurslarni samarali taqsimlash oʻrtasidagi bogʻliqlik bilan izohlanadi. T.Besli va M.Gxatakning 

nazariy tahlilida “mulk huquqlarining himoyalanganligi investitsiya natijalaridan 

manfaatdorlikni oshirishi, huquqlarni himoya qilish xarajatlarini qisqartirishi va moliyaviy 

bitimlar uchun imkoniyatlarni kengaytirishi asoslangan” [13]. Ushbu yondashuvdan kelib chiqib, 

yerdan foydalanish huquqining ishonchli kafolatlanishi sanoat loyihalarini amalga oshirishdagi 

institusional noaniqlikni kamaytirishi mumkin. Shuningdek, investor yerni xususiylashtirish 

xuquqini qoʻlga kiritish uchun berilgan investitsiya va ish oʻrinlari yaratish majburiyatlarini oʻz 

vaqtida va toʻliq bajarishga maksimal darajada manfaatdor boʻladi. 

Sanoat binosi, maxsus poydevor va muhandislik tarmoqlariga sarflangan mablagʻlarning 

muayyan qismi joylashuvga bogʻliq boʻladi. Yerdan foydalanish davri noaniq boʻlsa, investor 

ushbu xarajatlarni qoplay olmaslik xavfini hisobga oladi. Ijara va uni uzaytirish shartlarining 

ishonchliligi loyihaning kelgusi pul oqimlarini rejalashtirishni yengillashtiradi.  

Kamida oʻn yillik ijara dastlabki barqarorlik chegarasi sifatida xizmat qiladi. Muddatning 

yetarliligi qurilish va ishga tushirish davri, diskontlangan qoplanish muddati hamda kreditni 

qaytarish jadvaliga qarab baholanadi. Kapital sigʻimi yuqori loyihalarda uzoqroq muddat yoki 

oldindan aniq belgilangan uzaytirish huquqi talab qilinishi mumkin. 

2-jadval 

Maxsus iqtisodiy va sanoat zonalaridagi yer uchastkalarini onlayn auksionga chiqarish 

boʻyicha huquqiy yechim va kutilgan iqtisodiy ta’sir [14] 

Huquqiy yechim Ta’sir mexanizmi Kutilgan natija 

Uzoq muddatli ijara Foydalanish davriga oid 

noaniqlik kamayadi 

Uzoq muddatli kapital 

qoʻyilmalar uchun ragʻbat 

Ochiq elektron auksion Teng axborot va raqobatli 

ishtirok ta’minlanadi 

Yer ajratishda ochiqlik va 

narxni aniqlash 

Natijaga bogʻlangan 

keyingi huquq 

Huquqni kengaytirish 

majburiyatlar ijrosiga bogʻlanadi 

Loyihani oʻz vaqtida amalga 

oshirishga ragʻbat 

Oldindan aniq shartlar Keyingi muzokara va talqinlar 

doirasi qisqaradi 

Bitim xarajatlari va nizolar 

xavfining kamayishi 

Jadvaldagi natijalar nazariy kutilmalardir. Ularning amalda yuzaga chiqishi raqobat, 

shartnoma ijrosi va infratuzilma bilan ta’minlanishga bogʻliq; ta’sir hajmi empirik tahlil orqali 

aniqlanadi. investitsiya majburiyatlarini bajarish keyingi huquqning sharti boʻlsa, investor ishlab 

chiqarishni yoʻlga qoʻyishdan manfaatdor boʻladi. Davlat uchun esa yerning iqtisodiy aylanmaga 

kirishi muhimdir. Bu bogʻliqlik shartlar oʻlchanadigan, real bajariladigan va bir xil tartibda 

tekshiriladigan boʻlganda ishlaydi. 

Uzoq muddatli huquqlar investitsiya intizomi va muntazam monitoring bilan birga 

qoʻllanilishi zarur. Statistik ma’lumotlarga koʻra, “2020-2025-yillarda zonalar direksiyalari 

tomonidan iqtisodiy sudlarga 1896 ta da’vo kiritilgan.  Bu jarayonlarda 2,2 mlrd soʻm davlat boji 

toʻlangan. Sudlarda koʻrilgan bu ishlarning 97 foizi davlat foydasiga hal etilgan” [13]. Bu 

ma’lumot shartnoma ijrosini ta’minlash masalasining amaliy ahamiyatini koʻrsatadi, ammo 

majburiyatlarni buzish holatlarini baholashda investorning harakatsizligi bilan infratuzilmaning 

kechikishi kabi unga bogʻliq boʻlmagan sabablarni farqlash zarur. 

Yer uchastkalarining onlayn-auksion orqali chiqarilishi: byurokratik toʻsiqlar va 

korrupsiya xavfini keskin kamaytiradi; bozor mexanizmi orqali yer uchastkasining haqiqiy bozor 

qiymati va unga boʻlgan talabni aniqlash imkonini beradi; investitsiya loyihalarini tanlash 

jarayonini tezlashtiradi va tranzaksiya xarajatlarini qisqartiradi. 

3-jadval 

Maxsus iqtisodiy va sanoat zonalaridagi yer uchastkalarini onlayn auksionga 

chiqarilishining iqtisodiy samaradorligi [14] 

Koʻrsatkich / 

Yoʻnalish 
An’anaviy tizim Taklif etilayotgan tizim 

Kapital sigʻimi 
Qisqa muddatli va past 

xavfli loyihalar 

Yuqori texnologik, kapital sigʻimdor 

uzoq muddatli loyihalar 

Sharti noaniqligi 
Yerning kelajakdagi 

maqomi noaniq 

Aniq kafolatlangan (ijaradan 

xususiylashtirish sari) 

Davlat nazorati 
Passiv (majburiyatlar 

ijrosini kuzatish qiyin) 

Aktiv va bosqichma-bosqich 

(investitsiya bajarilgachgina huquq 

beriladi) 

Moliyalashtirish 

Bank kreditini olish 

murakkab (ijara muddati 

qisqa boʻlsa) 

Garov ta’minoti va bank kreditlarini 

jalb qilish osonlashadi 

Kamida 10 yillik ijara muddati xorijiy va mahalliy investorlar uchun kapital 

qoʻyilmalarning qoplanish davrini xotirjam rejalashtirish imkonini beradi. Davlat yer resursini 

darhol sotib yubormaydi (spekulyasiyaning oldi olinadi). Yer faqat investitsiya majburiyati toʻliq 

bajarilgandan soʻnggina xususiylashtiriladi. Bu davlatning boʻlajak aktivlari xavfsizligini 

ta’minlaydi. Qolaversa, kamida 10 yillik ijara shartnomasi va xususiylashtirish istiqboli kredit 

tashkilotlari (bank va sindikatlar) uchun loyihani moliyalashtirishda ishonchli kafolat boʻlib 

xizmat qiladi. Ushbu mexanizm maxsus iqtisodiy va sanoat zonalarining samaradorligini 

oshirishda, yer resurslarini spekulyasiyadan himoya qilishda hamda mamlakatga sifatli kapitalni 

jalb qilishda muhim drayver boʻlib xizmat qiladi. 

2. Hududlarning investitsiyaviy jozibadorligi reytingini baholashni ikki yo’nalishda 

(investitsiya salohiyati (100%) va boshqaruv samaradorligi) amalga oshirish, bunda investitsiya 

salohiyatini mehnat – 10%, tabiiy va yer resurslari – 20%, moliyaviy resurslar – 20%, texnologik 

va innovatsion resurslar – 10%, infratuzilma – 20% va raqobatbardoshlik – 20% omillarining 

vaznlari asosida, boshqaruv samaradorligini tadbirkorlarning soʻrov natijalari (tartibga solish 

muhiti, biznesga koʻmaklashuvchi institut va tashkilotlar, infratuzilmadan qanoatlanish) orqali 

baholash maqsadga muvofiqdir. 

Hududlarning investitsiyaviy jozibadorligini baholashning ushbu metodologik 

yondashuvi (investitsiya salohiyati va boshqaruv samaradorligi) investitsiyaviy muhitni ham 

obyektiv (statistik koʻrsatkichlar), ham subyektlarning real fikri (sosiologik soʻrovlar) asosida 

har tomonlama baholash imkonini beradi.  

Iqtisodiy ilmda mintaqaning investitsiya salohiyati deganda uning ichki resurslari va 

ishlab chiqarish omillarining yigʻindisi tushuniladi. Tabiiy va yer resurslari (20%) hamda 

infratuzilma (20%) omillari ishlab chiqarishni joylashtirish va xom ashyo bazasini 

shakllantirishda hal qiluvchi bazis hisoblanadi. Yuqori infratuzilma va boy tabiiy resurs bazasi 

investorlar uchun kapital xarajatlarini kamaytirishning asosiy kafolatidir. Moliyaviy resurslar 

(20%) va raqobatbardoshlik (20%), ya’ni moliyaviy barqarorlik va hududning bozordagi raqobat 

pozisiyasi kapitalning erkin aylanishini ta’minlaydi. Raqobatbardoshlik omili bozor muhitining 

jonliligini va iqtisodiy faollik darajasini koʻrsatadi. Mehnat resurslari (10%) hamda texnologik 

va innovasion resurslar (10%), ya'ni, inson kapitali va innovatsiyalar zamonaviy iqtisodiyotda 

yuqori qoʻshilgan qiymat yaratishning asosidir. Ushbu omillar vaznining mazkur miqdorda 

belgilanishi hududning yuqori texnologik loyihalarni oʻzlashtira olish salohiyatini muvozanatli 

baholaydi. 

Ilmiy jihatdan faqat statistikaga tayanish yetarli emas, chunki raqamlar real biznes 

muhitidagi ma’muriy toʻsiqlarni toʻliq ochib berolmaydi. Shu bois, tadbirkorlarning bevosita 

soʻrovlari asosida baholash quyidagi ilmiy yondashuvlarga asoslanadi: tartibga solish muhiti, 

ya’ni davlat organlarining qarorlari shaffofligi, byurokratik toʻsiqlarning kamligi va qonun 

ustuvorligi investorlar uchun xatarlarni (risk management) baholashda eng muhim mezon 

sanaladi; biznesga koʻmaklashuvchi institut va tashkilotlar, xususan Biznes-ombudsman, savdo-

sanoat palatalari, xizmat koʻrsatuvchi markazlar va assosiasiyalar faoliyatining samaradorligi 

institusional iqtisodiyot nazariyasiga koʻra transaksiya xarajatlarini keskin kamaytiradi; 

infratuzilmadan qanoatlanish esa faqatgina infratuzilmaning mavjudligi emas, balki undan 

foydalanishning qulayligi va sifati real biznes subyektlari tomonidan obyektiv baholanadi. 

4-jadval 

Hududlarning investitsiyaviy jozibadorligini baholash metodologiyasining matrisasi [14] 
Baholash 

yoʻnalishlari va 

ulushlari 

Tarkibiy omillar 

va vaznlar 

Ilmiy-nazariy asosi va mazmuni Investitsiyaviy muhit 

jozibadorligidagi 

ahamiyati 

I. Investitsiya 

salohiyati 

(100%) 

(Obyektiv 

statistik 

koʻrsatkichlarga 

asoslanadi) 

Tabiiy va yer 

resurslari (20%) 

Mintaqaviy joylashuv va xom ashyo 

bazasi nazariyasiga asoslanadi. Xom 

ashyo va tabiiy boyliklar ishlab 

chiqarish xarajatlarini kamaytiradi. 

Investorlar uchun xom 

ashyo va ishlab chiqarish 

bazasini shakllantirish 

imkoniyatini baholaydi. 

Infratuzilma (20%) Transaksiya va logistika xarajatlarini 

kamaytiruvchi omil. Transport, 

kommunikasiya va muhandislik 

tarmoqlarining rivojlanganlik 

darajasi. 

Kapital xarajatlarini 

optimizasiya qilish 

hamda bozorlarga chiqish 

tezligini ta’minlaydi. 

Moliyaviy 

resurslar (20%) 

Moliyaviy bozorlar va kapital 

aylanishi nazariyasi. Hududning 

ichki bank tizimi, investitsiya faolligi 

va byudjet imkoniyatlari. 

Loyihalarni 

moliyalashtirish 

manbalarining mavjudligi 

va pul oqimlarining 

barqarorligini 

kafolatlaydi. 

Raqobatbardoshlik 

(20%) 

Bozor muhitining jonliligi va 

kichik/oʻrta biznesning rivojlanish 

darajasi. Xususiy sektorning 

iqtisodiy faollik koeffisienti. 

Hududiy bozorning 

jozibadorligi, mahsulot 

va xizmatlarga boʻlgan 

talab muvozanatini 

koʻrsatadi. 

Mehnat resurslari 

(10%) 

Inson kapitali nazariyasi. Aholining 

soni, bandlik darajasi, malakasi va 

demografik salohiyati. 

Yuqori malakali kadrlar 

bilan ta’minlanganlik va 

mehnat bozorining 

moslashuvchanligini 

belgilaydi. 

Texnologik va 

innovatsion 

resurslar (10%) 

Evolyusion iqtisodiyot va innovasion 

rivojlanish konsepsiyalari. 

Raqamlashuv darajasi va ilmiy-

texnik baza. 

Yuqori qoʻshiilgan 

qiymat yaratuvchi 

texnologik loyihalarni 

amalga oshirish 

imkoniyatini baholaydi. 

II. Boshqaruv 

samaradorligi 

(Ijtimoiy 

soʻrovlar) 

(Subyektiv real 

amaliyot va 

biznes fikriga 

asoslanadi) 

Tartibga solish 

muhiti 

Institusional iqtisodiyot va davlat 

boshqaruvi nazariyasi. Ma’muriy 

toʻsiqlarning kamligi, qarorlarning 

shaffofligi va qonun ustuvorligi. 

Investorlar duch 

keladigan ma’muriy 

xatarlarni (regulatory 

risks) va byurokratik 

yuklamani kamaytiradi. 

Biznesga 

koʻmaklashuvchi 

institut va 

tashkilotlar 

Biznes-ombudsman, savdo-sanoat 

palatalari va xizmat koʻrsatuvchi 

infratuzilma tuzilmalari faoliyatining 

samaradorligi. 

Tadbirkorlarning huquqiy 

himoyalanganligi va 

amaliy koʻmak olishini 

tezlashtiradi. 

Infratuzilmadan 

qanoatlanish 

Biznes subyektlarining amalda 

foydalanayotgan real infratuzilma 

xizmatlari sifati va ulardan 

qanoatlanish darajasi. 

Statistik raqamlarning 

amaldagi holatini biznes 

nuqtai nazaridan real 

tasdiqlaydi yoki 

kamchiliklarni ochib 

beradi. 

Ushbu jadvalda keltirilgan matrisa ikki tomonlama muvozanatni ta’minlaydi. 

Birinchidan, investitsiya salohiyati hududning tabiiy, moddiy va intellektual “nimaga 

qodirligini” (potensialini) obyektiv ravishda koʻrsatsa, ikkinchidan, boshqaruv samaradorligi 

mazkur salohiyatdan mahalliy davlat hokimiyati organlari qanchalik oqilona foydalanayotganini 

va biznes uchun qulay muhit yaratganini tadbirkorlarning bevosita bahosi orqali real namoyon 

qiladi. Bunday kompleks yondashuv davlat boshqaruvi organlariga hududlarning kuchli va zaif 

tomonlarini aniq koʻrish hamda maqsadli manzilli qarorlar qabul qilish imkonini beradi. 

 

Xulosa 

Tadqiqot natijalari shuni koʻrsatadiki, hududlarning investitsiyaviy jozibadorligini 

oshirish faqatgina tabiiy, moliyaviy va infratuzilmaviy resurslarga emas, balki ulardan oqilona 

foydalanishni ta’minlovchi boshqaruv samaradorligiga ham bevosita bogʻliqdir. 

Baholashda investitsiya salohiyati va boshqaruv samaradorligini integrasiyalashgan holda 

yondashish hududiy iqtisodiyotning real holatini xolisona aniqlash imkonini beradi. Shu bilan 

birga, maxsus iqtisodiy va sanoat zonalaridagi yer uchastkalarini kamida 10 yillik ijara muddati 

bilan onlayn-auksionga chiqarish hamda investitsiya majburiyatlari bajarilgach ularni 

xususiylashtirish yoki ijarani uzaytirish mexanizmini joriy etish investorlar ishonchini keskin 

oshiradi. 

Ushbu takomillashtirish yoʻnalishlarining amaliyotga tatbiq etilishi mintaqalarga xorijiy 

va mahalliy kapital oqimini tezlashtirishga, infratuzilmani rivojlantirishga va oqibatda 

mamlakatning barqaror iqtisodiy oʻsishini ta’minlashga xizmat qiladi. 

